
Kalaallit Nunaata kangiani Tasiilami nunaqarfiinilu, kiisalu Ittoqqoortoormiini aalisarnikkut  

ikaarsaariartornermi immikkut aalisarnikkut allatigullu inuussutissarsiornikkut siuarsaalluni 

aningaasalersuisoqarnissaata pilersinneqarnissaa eqqarsaatigalugu apeqquteqaat aallaavigalugu 

oqallinnissamik siunnersuut.  

(Inatsisartunut ilaasortaq Emanuel Nûko Naleraq) 

 

Apeqquteqaat aallaavigalugu oqallisissiaq, Naleqqameersup Emanuel Nuko Inatsisartunut qaqitaa,  

Siumumit ima oqaaseqarfigissavarput: 

Aalisarnikkut inuussutissarsiorneq nunatta nappatigaa, taamaattumillu ineriartortittuarnissaa 

naleqqussartuarnissaalu pisariaqarluni. Aalisarnikkut aningaasarsiornerup annertusartuarneratigut 

pisassiisarnerit avammullu niuernerup aaqqissuuteqqinnerisigut Nunatta imminut 

napatilernissaanut aqqutissiuusissaagut. Kangiani nunatta imartaani aalisagartassiissutaasartut 

tamarmiusut amerlanerpaartaasa Nunatta aalisartuinit aalisarneqartarnissaat 

qulakkeersimajuarneqassaaq aammalu Nunatta imminut aalisagartassittarnera 

annertuninngortinneqassaaq. Kangiani aalisarnerup tunitsiveqarnerullu immikkut pimoorullugu 

siuarsarnissaa anguniarneqassaaq. Taamaattumik uannga oqaluuserisassanngortitsisoq 

isumaqatigilluinnarparput aalisarnermut ikaarsaariarnissaq piffissanngortoq. 

 Kommunet, Namminersorlutik oqartussat, minnerunngitsumillu namminersortut aallarnisaasut 

akimorlutik suleqatigiillutik inuussutissarsiornikkut nunatta kangiani malunnaatilimmik 

inerisaanissamik aallartitsisoqassappat Siumumiit tapersersorluinnaripput oqaatigissavara. 

Siumumiit upperaarput Nunatta kangiani tunumi aalisarneq, aalisarnikkullu inuussutissarsiorneq 

nammineq napatittumik siunissamilu aningaasarsiornitsinnut pingaaruteqarluinnartutut 

inissisimalerumaartoq, upperaarputtaaq aalisagaqassutsikkut annertuumik maannakkornit suli 

annertunerusumik pisuussuteqartoq, ilisimalerumaakkatsinnillu annertunerungaartunik 

aalisagaqartoq pisuussutigisatsinnik. Nunatta kangiani aalisarnerup nunatsinnut napatitseqataasoq 

pingaaruteqartutut inissisimalerumaartoq qularutissaanngilaq.  

Ilisimasatsituut aalisarnikkut ineriartorneq pitsaanerpaasimanngilaq tamannalu  

pissusissamisoorsoraara, tassami annerusumik minnerusumilluunniit aalisarnikkut pisortanit 

periarfissinneqarsimanngillat ineriartuutaasumik.  

Taamaakkaluartoq nuannaarutigaara naalakkersuinikkut isiginngitsuusaarneqarnera tamaanga 

killeqariartormat, tamannarpiarlu aamma naalakkersuisut akissuteqaamminni oqaatigaat 



 

2 

 

piffissanngortoq aalisartuunermut ikaarsaarnissaq pisariaqalersoq, naak sumiiffiit 

ilaanni ikaarsaariartuaartoqalereeraluartoq pilersaarutigineqartut 

isumalluarfigaagut.  

Ilaanni pisariaqartarpoq pisortanit qulliunerusunik “ajattarneqalaarnissaq” 

kaammattorneqalaarnissaq pisariaqartikkipputtaaq pissutsit takutippaat. Taamaattuminguna 

pisortanit aallarnisaanermik pikkorissaasarneq nittarsaassisarnerlu pisariaqartartoq 

oqariartuutigisaripput, soorlu ukiaanerani tamanna eqqartuinitsinni aamma eqqartoripput. 

Pingaaruteqarpoq aalisarneq kisiat pinnagu inuussutissarsiutit allat aamma 

inerisaaffigineqassammata, tamarmik ataqatigiimmata akimmiffiusinnaasut susassaqartut 

peqatigiillutik inuussutissarsiutit aalisarnikkuuppat suliffissuaqarnikkuuppat suliassaqarpugut 

inerisartariaqarpagut.  

Isumalluaammerpunga takullugu Tasiilami inuussutissarsiornikkut Kommune periarfissanik 

assigiinngitsunik sammiveqartunik isumasioqatigiissitsisussanngorsimasoq, pingaartumillu 

aalisarnikkut periarfissat. Tunumi ineriartortitsinermut periarfissat pillugit inuussutissarsiutit 

arlallit suleqatigiit akimorlugit suliniutinik ineriartortitsinermik suliaqartumik Naalakkersuisut 

suleqatigiissitamik pilersitsitsillutik oqariartuuteqarnerat assut isumalluaammersitsivoq. 

Taamaattumik Siumumiit naqissuseqqissavarput inuussutissarsiutit suulluunniit nunatta 

immikkoortuani sumiiffinni pisuussutsit aallaavigalugit inerisaasoqartarnissaa 

pissusissamisoorsorigatsigu.  

Siumumiit taamak oqaaseqarluta oqallilluarnissassinnik kissaappassi. 

Lars Poulsen, Siumut 


